Hurlamaboc (lch. 41)
Carachtair sa leabhar

Lisín: 
bean chéile do Phól Albright, máthair do Chuán (Cú) agus Ruán. “Bean thanaí dhathúil, ghealgháireach, bean tí iontach” Bean bhródúil, bhréag-ghalánta, a chuireann an bhean i ndán ‘Éiceolaí’ le Biddy Jenkinson i gcuimhne duit. Ní raibh ar Lisín dul amach ag tuilleamh airgid ach bhí saol gnóthach aici i gclubanna, ag foghlaim teangacha iasachta agus i mbun dea-oibreacha do dhaoine bochta. 
Pól: 
fear céile Lisín Albright, athair do Chuán (Cú) agus Ruán. fear a rinne go maith sa saol.  Ní raibh ann nuair a bhuail Lisín leis ach “ógánach anabaí” ag obair i siopa ach anois bhí réadmhaoin (property) aige ar fud an domhain.  Fear léannta, saibhir a bhí ann ar a raibh meas an phobail. 
Cuán (Cú) an mác is óige do Lisín agus Phól, deartháir do Ruán

Ruán: 
déagóir, mac do Lisín agus Phól, príomhcharachtar (lch. 10) 
Eibhlín: máthair Emma (lch. 7)
Emma: iníon Eibhlín agus cailín a bhfuil suim ag Ruán inti 

Greg:  
páirtí ghrá mháthair Emma. Tá Greg níos óige ná máthair Emma agus ní thaitníonn Greig le hEmma ar chor ar bith.
Colm: 
déagóir a bhfuil cónaí air in eastát na Comhairle Chontae. Tá athair Choilm ina alcólach. Tugann sé saol cráite dá mháthair agus don teaghlach go léir. Tagann athair Choilm abhaile ar meisce oíche amháin. Tá troid idir Colm agus a athair. Éalaíonn Colm thar lear go dtí an Bhreatain Bheag.

Áine: 
Bainisteoir an tsiopa Spar i mBaile Átha Cliath ina raibh Colm ag obair sula n-imíonn sé thar lear.  Bhí Áine mall ina caint ach bhí sí cliste.  Bhí sí amhail máthair eile do Cholm.

Khallid: úinéir an tsiopa sa Bhreatain Bheag ina raibh Colm fostaithe tar éis dó imeacht as Éirinn.
Dafydd: cara óg aerach do Cholm

An Teideal
hurlamaboc hullabaloo  “Thiontaigh an argóint ina hurlamaboc.” “The argument turned into a hell of a row.”
Caibidil a hAon - Fiche Bliain faoi bhláth - (Twenty years in blossom)
Tá Lisín agus Pól Albright ag eagrú ceiliúradh mór d’fhichiú lá cothrom a bpósta ina dteach álainn féin. Tá beirt mhac acu: Ruán agus Cú (Cuán). Níl Ruán, an mac is sine agus atá ar tí an Ardteistiméireacht a sheasamh, sásta ar chor ar bith leis an smaoineamh. Dar le Ruan “Beidh an chóisir ‘crap’.” Tá teach mhuintir Albright suite in eastát meán-aicmeach uachtarach i ndeisceart na cathrach. Réitíonn gach duine ar a mbóthar, Ascaill na Fuinseoige, go maith lena chéile ach amháin máthair Emma Ní Loingsigh, Eibhlín.  Tá gruaig fhionn ar na mná uile in Ascaill na Fuinseoige ach amháin ar Eibhlín a théann timpeall le liath ina cuid gruaige. Tugtar le tuiscint don léitheoir óna bhfuil le rá Lisín go n-íslíonn Eibhlín ton an cheantair. Ní raibh Pól ach ag obair i siopa nuair a bhuail Lisín leis i dtosach báire ach “d’aithin Lisín na féidearachtaí” sa bhuachaill óg seo agus anois is fear saibhir léannta é Pól. Tá a lán le ceiliúradh acu.
Caibidil a Dó – Togha agus Rogha (Pick and Choice)
Sa chaibidil seo foghlaímid faoi shaol Ruáin.  Ba mhaith le Ruán ealaín a dhéanamh i gColáiste Tríú leibhéil tar éis na hArtdteiste ach ní fheictear dá mháthair, Lisín, gur “cáilíocht cheart” é. Molann Lisín dó “gairm cheart” bheith aige. Nárbh fhearr dó BESS i gColáiste na Tríonóide a dhéanamh?  Is ansa le Lisín Coláiste na Tríonóide ná Coláiste na hOllscoile mar de réir córas luachanna Lisín, bheadh sé níos gradamaí (more prestigious) céim ón Tríonóid ná ceann ó UCD, cé nach ndéarfadh sí a leithéid go hoscailte.  Bíonn Ruán faoi bhrú óna mháthair agus óna chuid múinteoirí.  Buaileann Ruán le hEmma Ní Loingsigh.  Ní duine cool í Emma dar le cairde Ruáin ach in ainneoin sin agus uile taitníonn sí go mór leis.  Tugann Ruán cuireadh chuig cóisir ina theach a bheidh ar siúl aige tar éis cóisire móire a  thuismitheoirí.  Is léir go dtaitníonn Ruán le hEmma freisin ach ní thugann sí freagraí cinnte ar ais dó faoina chuireadh. Cúpla lá ina dhiaidh sin buaileann Ruán le hEmma ag stáisiún an DART arís ach an uair seo, tá sí go fuar leis. Déanann sé iarracht labhairt léi ach ní thagann na focail chuí chuige.  Ag an nóiméad seo, tagann an traein agus de dheasca na sluaite ní éiríonn le Ruán suí in aice le hEmma.  Tá Emma lena cairde.  Tosaíonn a cairde ag féachaint ina threo agus déanann siad “scigireacht gáire” faoi Ruán.
Caibidil a Trí – An Chóisir (The Party)

Tá an aimsir go breá don chóisir mhór.  Tá an teach lán le bia agus deochanna.  Téann Ruán agus Cú timpeall ag doirteadh amach fíona do na haíonna.  Is jab gan deireadh é. Tá na comharsana uile ansin: an tUasal Ó Broin agus a bhean, Maggie. Tá súile géara aige siúd ach tá dealramh codlatach ar shúile a mhná céile. Tá an Dochtúir Ó Murchú agus Colette Ní Mhistéala ann.  Tá Colette ina láithreoir in RTÉ agus mar sin is réaltóg in Ascaill na Fuinseoige í.  Tugann Ruán faoi deara nach bhfuil Eibhlín, máthair Emma i láthair.  Nuair a cheistíonn sé Lisín, deir sise go mb’fhéidir go dtiocfaidh Eibhlín ann ar ball. Éiríonn Pól ina sheasamh chun óráid a thabhairt. Cuireann sin masmas ar Ruán. Tá a athair ina bhall de chlub ar a dtugtar ‘na Sláinteoirí’. Tagann siad le chéile agus déanann siad tostaí amaideacha dá chéile. Labhraíonn Pól faoi mar a bheadh sé taobh amuigh d’Ard-Oifig an Phoist ag cur tús le réabhlóid éigin. Níl, i ndáiríre, aon duine ag éisteacht leis. Faoi deireadh tá an óráid críochnaithe agus ólann a bhfuil i láthair sláinte Phóil agus Lisín. 
Caibidil a Ceathair – Saor (Free)

Fanann Lisín agus Pól suas an oíche ar fad ag glanadh an tí tar éis na cóisire sula dtéann go dtí an t-aerfort chun eitilt a fháil go dtí an Tuirc.  Tá áthas ar Ruán faoi sin mar beidh sé ábalta a chóisir féin a eagrú sa teach anois.  Thug sé cuireadh amach go dtí a chairde go léir á rá leo teacht chuige an oíche sin le buidéal.  Tugann Ruán faoi deara nach bhfuil deoch ar bith fágtha sa teach mar tá gach braon de ólta ag na ‘meisceoirí’ a bhí sa teach an oíche roimhe sin.  Téann sé go dtí an SPAR.  Iarrtar air sa siopa cárta aitheantais a thaispeáint ach níl ceann aige.  Tugtar na cannaí beorach dó in ainneoin sin.  
Ar a bhealach ar ais buaileann sé le hEmma Ní Loingsigh.  Tá sise amuigh ag rith agus ullmhú don minimarathon. Tá náire ar Ruán cuireadh chuig a chóisir a thabhairt di, ach déarfadh sé lena chairde go ndearna Emma an chóisir a chreaiseáil má chuireann duine ar bith acu ceist air fúithi. Is suimiúil go gcuireann iompar a mháthair déistin ar Ruán de bharr nár thug sí cuireadh do Bhean Uí Loingsigh, (i. máthair Emma) teacht go dtí an chóisir mhór ó nach raibh sise sa ‘dream ceart sóisialta’ ..ach iompraíonn Ruán é féin díreach mar an gcéanna maidir le hEmma. 
An oíche sin loiceann a chairde go léir ar Ruán. Glaonn Ruán ar Mhicheál le fáil amach cad a tharla dó.  Deir Micheál leis nach ligeann an thuismitheoirí dó dul amach go dtí aon chóisir mar tá air fanacht istigh agus staidéar a dhéanamh i gcomhair na hardteistiméireachta.  Níos déanaí san oíche, áfach, faigheann Ruán amach go ndeachaigh Micheál go dtí teach Mhelissa tar éis dó glao ar Orla, cara eile, le fáil amach cén fáth nár tháinig sise, ach oiread.  Tá Ruán ina shuí ina aonar sa teach nuair a thagann Emma go dtí an doras. Deir Ruán léi go bhfuil an chóisir curtha ar ceal aige. Tá sí gléasta go hálainn agus tá a fhios againn go dtaitníonn sí go mór le Ruán.  Go tobann, tá cnag ar an doras agus tá Micheál, Orla agus na leaids eile taobh amuigh.  Cuireann Micheál a lámh timpeall ar Emma. ‘Haighe Gorgeous,’ arsa seisean léi.
Caibidil a Cúig– An Siopa 
Sa chaibidil seo faigheann muid amach faoi bhuachaill eile. Colm is ainm dó agus bíonn sé ag obair sa SPAR áitiúil. Tá cónaí ar Cholm in eastát de chuid na Comhairle Contae agus bíonn saol crua aige sa bhaile de dheasca alcólachais a athar.  Is minic a thugann athair Choilm mí-úsáid chorpartha do bhaill an teaghlaigh, go háirithe dá mháthair. 
Is aoibhinn le Colm an obair sa siopa.  Bíonn air gach maidin an t-arán úr a thabhairt isteach sa siopa agus na bollóga éagsúla go léir a eagrú don lá.
Tá bainisteoir an tsiopa, Áine, mall ina caint ach tá sí cliste go leor dar le Colm. Tá Áine an-chneasta leis agus bíonn sí amhail máthair eile dó ar uaire. Déanann Colm a lán uaireanta sa siopa sin mar ní theastaíonn  uaidh filleadh abhaile riamh.  Insíonn Colm dá athair go mbíonn sé le cairde agus ní ligeann sé riamh air go mbíonn sé amuigh ag obair mar bheadh eagla air go dteastódh óna athair an t-airgead atá tuillte aige a thógáil uaidh.

Inniu tá Colm ag obair thíos san off-licence i gcúinne an tsiopa.  Tagann Ruán isteach chun sixpack de bheoir a cheannach dó féin. Deir Colm go gcaithfidh sé dearbhú éigin a fheiceáil go bhfuil sé ocht mbliana déag.  Ach tá fhios ag Colm go bhfuil Ruán ocht déag mar bhí sé sa bhunscoil chéanna le chéile.  Tugann Ruán cuireadh do Cholm teacht chuig a chóisir agus faoi dheireadh, díolann Colm an sixpack leis.

Caibidil a Sé – Hurlamaboc (hell of a row)

Nuair a thagann Colm abhaile, tugann sé seachtó euro dá mháthair agus ansin tá 70 euro fágtha aige dó féin. Ta a mháthair ag féachaint ar ‘Gone with the Wind’ agus déanann Colm cupán tae di.  Le linn briseadh fógraíochta, tagann a mháthair amach sa chistin agus deir sí le Colm gur buachaill an-mhaith atá ann.  Deir Colm go bhfuil tuirse air agus téann sé suas an staighre go dtí an seomra folctha.  Nuair atá Colm ag scuabadh a fiacla, cloiseann sé a athair ag teacht isteach. Sleamhnaíonn sé tríd an halla dorcha go dtí a sheomra féin agus léimeann sé isteach ina leaba agus a éadaí fós air.  Ligeann sé air go bhfuil sé ina shámhchodladh.
Téann an t-athair atá ar meisce síos an staighre agus múchann sé an teilifís ar a bhean. Ansin tosaíonn sé ag spochadh as a bhean bhocht.  Cloiseann Colm creais thíos staighre agus a mháthair ag caoineadh.  Fuair an t-athair an t-airgead a thug Colm dá mháthair agus tosaíonn sé á bagairt agus ag glaoch ainmneacha gránna uirthi.

Ritheann Colm síos an staighre agus tosaíonn troid idir é féin agus a athair.  Tá Colm níos láidre anois ná athair agus fágann sé an t-athair i ndrochaoi ar an urlár.  Tagann na Gardaí.  Deir Colm go raibh a athair ag batráil a mháthar agus sin an chúis a thug sé ionsaí faoi.  Deir an t-athair nach fíor é sin agus gur buachaill fiáin dainséarach atá in Colm le fada anois.  Fiafraíonn na Gardaí den mháthair cad a tharla ach glacann sí páirt an athar.  Fágann na gardaí agus tagann an t-otharcharr.  Ligeann an t-athair air go bhfuil sé gortaithe go dona agus tógtar amach ar shínteán é.  Imíonn an mháthair leis an athair go dtí an t-ospidéal.
Níl Colm sásta gur ghlac a mháthair páirt a athar agus socraíonn sé ar imeacht sula bhfilleann a athair abhaile arís.  Fágann Colm an teach an oíche chéanna.
Caibidil a Seacht – Cnag ar an doras (a knock on the door)

Tagann Colm cuibheasach déanach chuig an Chóisir.  Rinne Ruán dearmad fiú gur thug sé cuireadh ach cuireann sé fáilte roimhe.  Lá arna mhárach nuair a dhúisíonn Ruán, tosaíonn sé comhrá le Colm sa chistin.  Iarrann Colm ar Ruán an bhféadfadh sé fanacht sa teach ar feadh coicíse.  Deir Ruán go mbeidh a thuismitheoirí ag filleadh abhaile i gceann coicíse ach go bhféadfadh Colm go dtí go dtiocfaidh siadsan ar ais. Míníonn Colm do Ruán gur tharla rud éigin idir é féin agus a athair agus b’in an chúis nach bhfuil sé in ann filleadh chuig a theach féin. Ansin tá cnag ag an doras agus téann Ruán le fáil amach cé tá ann.  Tá Gardaí ag an doras agus deir Ruán ‘Na Gardaí’ i nguth ard go gcloisfeadh Colm sa chistin é. Imíonn Colm láithreach amach as an cúldoras agus léimeann sé isteach i ngairdín an tí bhéal dorais.  Ní faoin chóisir ná ar lorg Coilm atá na Gardaí.  Tá drochscéal acu do Ruán.  Fuair a thuismitheoirí bás go tragóideach sa Tuirc nuair a pléascadh buama agus iad ag taisteal go luath ar maidin i dtacsaí éigin.
Caibidil a hocht – Ciontach (guilty)

Éiríonn le Colm éalú ó na gardaí a bhíonn á lorg mar gheall ar ar tharla ina theach féin an oíche roimhe – nó sin mar a thuigtear dó é ag an am.  Níl Colm ag tosú ar an obair sa siopa arís go dtí leathuair tar éis a ceathair agus socraíonn sé ar dhul amach go dtí Dún Laoghaire ar an DART chun lóistín éigin a fháil dó féin. Ach i dtosach báire teastaíonn uaidh glao a chur ar a mham le rá léi nach mbeidh sé ag filleadh choíche.   Deir a mham leis ar an bhfón go bhfuil a athair fós san ospidéal mar gur bhuail tallann croí é nuair a bhí sé san otharcharr.  Mothaínn Colm gur cleasaíocht de shaghas éigin a bhíonn ar siúl ag a mham chun é a mhealladh ar ais abhaile.  Deir sé lena mham go dtiocfaidh sé abhaile ach tar éis an ghlao, téann Colm síos go dtí an calafort agus ceannaíonn sé ticéad fillte go dtí an Bhreatain Bheag, ach cé go bhfuil ticéad fillte in lámh aige – níl aon smaoineamh ag an bhfear óg filleadh choíche arís.   
Caibidil a naoi – Ar scáth a chéile (in one another’s shadow)

An lá tar éis na cóisire níl Emma ag aireachtáil go ró-mhaith ó nár tháinig sí isteach go dtí a trí ar maidin.  Deir Emma lena máthair, Eibhlín, nach mbeadh sí ag dul ar scoil an lá seo ó nach bhfuil sí go hiomlán ar fónamh.  Níl Eibhlín sásta leis seo ach ní deir sí faic.  
Téann Emma ar ais go dtí  a leaba agus titeann sí ina codladh. Tá brionglóid aici ina bhfuil sí i mbun scrúdaithe agus níl sí ábalta an scrúdú a dhéanamh.  Dúisíonn Emma i ndrochghiúmar ag leathuair tar éis a deich.  Ligeann sí an cat isteach agus cuireann sí Estee Lauder fake tan ar a chluasa mar tá baol ann go dtiocfaidh ailse craicinn ar an gcat mura ndéantar é sin.  Tar éis di cupán tae a ól, cromann Emma ar a cuid staidéir ach go tobann feiceann sí trína fuinneog carr Gardaí ag imeacht ó theach Ruáin.  
Faigheann Emma glao ó Ruán go dteastaíonn uaidh í a fheiceáil. Tagann sí go dtí teach Ruáin agus tugann seisean an drochscéal di: maraíodh a thuismitheoirí i dtacsaí nuair a pléascadh buama. Beireann Emma greim ar lámh Ruáin.  Breathnaíonn sí amach tríd an fhuinneog ar an mbá agus feiceann sí an bád farantóireachta ag imeacht leis ó Dhún Laoghaire ar a bhealach amach chun na Breataine Bige.  
Déanann Emma cupán tae do Ruán.  Ansin, cuireann Emma glao ar a mam le rá léi cad a tharla. Deir Eibhlín le hEmma fanacht le Ruán chomh fada leis mar is mian léi. Ansin cuireann Emma caoi éigin ar an teach – glanann sí suas an bruscar agus téann Ruán féin timpeall na seomraí le folúsghlantóir.  
Faoi dheireadh, tagann Eibhlín, máthair Emma,  Beireann sí barróg mhór ar Ruán agus ansin glaonn sí ar sheanmháthair Ruáin, máthair Lisín. Tá an tseamháthair pas beag bodhar agus is le dua a thuigeann sí cad tá á rá ag Éibhlín léi.  Téann siad le Cú, deartháir óg Ruáin lena feiceáil. Tá saghas náire ar Chú agus ní theastaíonn uaidh labhairt faoin tragóid.  Tá imní ar Chú ó nach mbeidh sé ábalta anois freastal ar an chúrsa peile samhraidh ach nuair a deir Ruán leis nach mbeidh aon bhac air an cúrsa sin a dhéanamh, tagann éirí croí ar an bhuachaill óg.  
Téann Ruán Cú, Emma agus Eibhlín go dtí teach sheanmháthair Ruáin agus Chú. Teastaíonn uaithi go bhfanfadh Ruán agus Cú sa teach léi ach ní theastaíonn ó na buachaillí fanacht lena seanmháthair.  Faoi dheireadh, míníonn Eibhlín di nach mbeidh siad ag fanacht léi ach go gcuirfeadh sise glao uirthi an lá dár gcionn. Leis sin, fágann siad an tseanmháthair imíonn siad go léir ar ais go dtí Ascaill na Fuinseoige.  
Caibidil a deich–  Trasna na dTonnta (Colm)
Téann Colm trasna na dtonnta go dtí an Bhreatain Bheag.  Feiceann sé Dún Laoghaire ag imeacht uaidh agus cuireann sé iontas air cé chomh héasca is a bhíonn sé chun “áit a chur díot’.  Tagann an bád isteach go dtí cuan Hollyhead ach ní thaitníonn Hollyhead le Colm agus mar sin ceannaíonn sé ticéad go dtí Bangor ar dhá phunt déag.  Fanann Colm i mbrú óige i mBangor agus an lá dar gcionn ceannaíonn sé páipéar chun na fógraí i gcomhair folúntas áitiúil a fheiceáil.  Léann sé faoi bhuama sa Tuirc inar maraíodh fiche duine, Éireannaigh agus Breatnaigh ina measc.  Tugann sé faoi deara go bhfuil cúpla rud sna fógraí faoi phoist a bheadh oiriúnach dó – post amháin i siopa agus post eile in óstán. Glaonn Colm ar na huimhreacha atá luaite sa pháipéar agus faigheann sé agallaimh don tráthnóna céanna.  Nuair a thagann Colm go dtí an siopa don agallamh, feiceann sé gur ollmhargadh beag é.  Iarrann bainisteoir an tsiopa ar Cholm rud éigin a fháil ó bhun an tsiopa do chustaiméir agus éiríonn le Colm é sin a dhéanamh go tapa gasta.  Tairgeann an siopadóir post do Cholm ar 7 bpunt an uair agus glacann Colm leis.

Caibidil a haon déag – Sa Nuacht (Emma)

Nuair a fhágann Emma Ruán agus Cú sa teach tá uaigneas uafásach le brath ann, dar léi.  Bhí iriseoirí ag iarraidh labhairt le Ruán ach mhol Eibhlín do Ruán gan iad a ligean isteach sa teach.  Cuireann Emma ceist ar a máthair, Eibhlín, faoi cad a tharlódh maidir leis an tsochraid ó nach raibh ach an tseanmháthair amháin mar ghaol gairid do Ruán agus Chú agus nach mbeadh sise in ann aon rud chomh casta le sochraid a shocrú.  Deir Eibhlín go ndéanfaidh sise gach rud a eagrú más gá.  Téann Emma ar scoil an lá arna mhárach ach níl sí ábalta a haire a choimeád ar a cuid staidéir, bíonn sí i gcónaí ag smaoineamh ar bhás thuismitheoirí Choilm.  Nuair a thagann Emma abhaile, téann sí go dtí teach Ruáin ach níl sé sa bhaile. Glaonn sí air lena fón póca ach ní fhreagraíonn sé.
Caibidil a dó dhéag – Cnag eile ar an doras (Ruán)

Tar éis na sochraide socraíonn Ruán nach ndéanfaidh sé an Ardteistiméireacht an bhliain sin agus nuair a deir sé sin leis an phríomhoide i gclós an tséipéil, tugann sise a tacaíocht dó faoin chinneadh a rinne sé.  Ach an oíche chéanna tá cnag ar an doras agus cé tá ann ach Lisín sna héadaí ceanna is a chaith sí nuair a d’fhág sí le himeacht chun na Tuirce.  Glanann siad an chistin suas le chéile agus cuireann sí ina luí ar Ruán go gcaithfidh sé an Ardteistiméireacht a dhéanamh ó tá an oiread oibre sin déanta aige cheana féin.  Deir sí le Ruán dul a chodladh agus go gcríochnóidh sise an glantóireacht léi féin. An lá dar gcionn insíonn Ruán don phríomhoide go bhfuil athrú intinne tagtha air agus go dteastaíonn uaidh tabhairt faoin Ardteist.  Beireann sí barróg air agus deir sí leis go bhfuil áthas uirthi é sin a chloisteáil Deir sí go bhfuil an cinneadh ceart déanta aige agus go mbeidh seomra speisialta aige agus breis ama más gá.  Míníonn sí freisin go ndéanfar coinne dó le comhairleoir más mian leis. Nuair a thagann Ruán abhaile um thráthnóna tá an teach glan néata faoi mar a bheadh glantachán earraigh déanta ag duine éigin ann. Buaileann Emma isteach agus déanann sí lón dó – ceapaire.  I lár na hoíche tagann Lisín arís agus gabhann sí leithscéal le Ruán a dhúiseacht ach go bhfuil  heochair féin caillte.  Iarrann sí ar Ruán eochair nua a dhéanamh di ach is breá le Ruán bualadh lena mháthair nuair a thagann sí. Deir sé lena mháthair go ndéanfaidh sé eochair di má chuimhníonn sé air.  Tugann Lisín ‘scatterbain’ air. Teastaíonn uaidh í a phógadh ach ní dhéanann sé sin ar chúis éigin.
Caibidil a trí déag –  Bangor (Colm)
Khallid an t-ainm a bhí ar fhear an tsiopa ina raibh Colm ag obair. Thug sé traenáil do Cholm cé nach raibh a leithéid ag teastáil uaidh i ndáiríre. Bíonn an siopa gnóthach ar maidin ach um thráthnóna ní bheadh ach an corr dhuine ag bualadh isteach. Ar dtús tá imní ar Cholm roimh theacht na bpóilíní mar ceapann Colm go bhfuil seans ann gurb é is cúis le bás an athar ach de réir mar a imíonn an t-am thart tagann Colm i dtaithí ar an áit agus mothaíonn sé go maith ansin. I gceann cúpla seachtain fágann sé an brú agus téann sé chun cónaí i seomra dá chuid féin i dteach ar an taobh eile den bhaile.  Uaireanta bíonn Colm uaigneach ach le himeacht ama cuireann sé aithne ar na custaiméirí rialta agus baineann sé taitneamh as bheith ag caint leo.  Bíonn níos mó den am saor ag Colm i mBangor ná mar a bhí aige in Éirinn mar ní bhíonn air anois freastal ar scoil. Tá níos mó airgid aige anois freisin agus mothaíonn sé go bhfuil saoirse aige den chéad uair dá shaol. Lorgaíonn Colm post eile le déanamh san oíche agus faigheann sé ceann oiriúnach i dteach tábhairne. Mar sin bíonn sé ag obair sa siopa i rith an lae agus i dtábhairne san oíche.  Dúnann Khallid an siopa gach Aoine agus úsáideann Colm an lá sin chun taisteal a dhéanamh timpeall an cheantair. Téann sé go dtí áiteanna mar Llangollen, Beaumaris agus áiteanna eile mar iad. Tagann an samhradh agus smaoiníonn Colm ar an Ardteistiméireacht nach bhfuil á dhéanamh aige. Is cuma le Colm faoin scrúdú sin mar dar leis ní bheadh aon mhaitheas dó é a dhéanamh.  Oíche amháin tagann Emma ó Rath Chormaic isteach go dtí an beár gan choinne. Feiceann Colm ise, dar leis, sula bhfeiceann sise eisean. Ligeann an Boss do Cholm imeacht leis abhaile nuair a fheiceann se go bhfuil an fear óg bán san aghaidh.  Éiríonn le Colm sleamhnú amach as an bheár trí chúldoras an tí tábhairne, a chroí ag preabadh le teann eagla.
Caibidil a ceathair déag –  Grá Máthar (Ruán)
Tagann Lisín gach oíche nuair a bhíonn an Arteist ar siúl.  Déanann sise agus Ruán post mortem ar na páipéir.  Tuigeann Ruán anois gur taibhse í ach níl athrú meoin tagtha uirthi sa saol eile mar teastaíonn uaithi fós go ndéanfadh Ruán BESS i gColáiste na Tríonóide ach tá an fhoirm Change of mind líonta isteach ag Ruán agus beidh sé ag déanamh cúrsa éigin a bhaineann le healaín in ionad BESS.  Beidh cead ag Ruán aire a thabhairt do Chú agus ní bheidh ar Chú dul go dtí institiúid éigin. Tagann bean isteach go rialta le feiceáil go bhfuil sé ar a chumas ag Ruán aire cheart a thabhairt dá dheartháir agus don teach.  Déanann glaine an tí imprisean mór ar an bhean a thagann agus deir sise le Ruán go bhféadfadh sé teacht am ar bith chuig a teachsa lena ghlanadh mar an gcéanna.  Déanann Ruán miongháire dó féin mar tá a fhios ag Ruán go mbíonn cabhair osnádúrtha aige san obair sin. An mhaidin dár gcionn tar éis do Ruán an fhoirm Change of Mind a chur sa phost, imíonn Lisín agus ní thagann sí chuige arís.  Nuair a éiríonn Ruán ar maidin faigheann sé na hurláir salach agus na héadaí salacha gan bheith nite ach oiread.  Bíonn Lisín stuacach, dar le Ruán, agus is amhlaidh nach raibh sí sásta faoina chinneadh.
Caibidil a cúig déag –  Thugamar an samhradh linn (Emma)
Tar éis na hArdteistiméireachta, téann Emma, a máthair Eibhlín, agus  cara le hEmma, Rachel ar thuras campála go dtí La Rochelle san Fhrainc.  Níl Greg, cara Eibhlín, ábalta teacht leo agus tá áthas ar Emma faoi sin.  Deir Emma go bhfuil sí i ngrá le Ruán ach ceapann sí, ag an am céanna nach bhfuil seisean i ngrá léise. Cuireann sé iontas uirthi cé chomh slachtmhar is a bhíonn an teach aige.  Freak Hausfrau atá i Ruán anois, dar léi.  Stopann an triúr ar a mbealach chun na Fraince in B & B sa Bhreatain Bheag agus téann Emma le Rachel isteach i dteach tábhairne.  Is ansin a fheiceann Emma Colm ach tá seisean imithe sular féidir léi labhairt leis. Tar éis an tábhairne a fhágáil, buaileann Emma agus Rachel le beirt bhuachaillí Breatnacha agus múineann na cailíní cúpla abairt dóibh as Gaeilge.  Ní fhanann Emma ná Rachel leis na buachaillí rófhada mar tá orthu éirí go luath an lá dár gcionn. Tá tuirse ar Emma nuair a fhaigheann sí glao ar a fón siúil ó Ruán.  Insíonn sí dó go bhfaca sí Colm i dteach tábhairne darb ainm The Jolly Fisherman.  Insíonn Ruán di cad ‘tá ar eolas aige faoi Cholm agus níos déanaí deir Eibhlín gur chuala sise rudaí áirithe faoi mhuintir Choilm ó Ghreg. Tá Colm chomh maith as fanacht i mBangor, dar le hEibhlín. Cuireann Emma glao ar Ruán an oíche chéanna nuair a thagann siad chun na Fraince.  Insíonn Emma dó cad a dúirt a máthair faoin scéal.  Deir Ruán go bhfuil sé ar intinn aige dul i dteagmháil le Colm, b’fhéidir.
Caibidil a sé déag –  Sonas (Colm)
Ta cara nua ag Colm. Dafydd, leaid atá ag obair sa phub leis. Tá Dafydd aerach ach níl a fhios ag Colm faoina chlaonadh gnéis féin (his own sexual orientation). Insíonn Colm do Dafydd go bhfuil sé tar éis teitheadh ón mbaile agus molann Dafydd dó glao a chur ar a mháthair le rá lei go bhfuil sé OK.  Deir Colm go ndéanfaidh sé sin ach ní dhéanann. Go tobann gan choinne, buaileann Ruán isteach sa siopa. Tá an-áthas ar Cholm é a fheiceáil. Faigheann Colm amach ó Ruán nach bhfuil a athair marbh agus nach bhfuil na póilíní á lorg mar a cheap sé.  Tugann an scéala seo faoiseamh mór do Cholm.  Buaileann Ruán agus Colm ag a ceathair a chlog i gcomhair caife agus geallann Ruán do Cholm nach ndéarfaidh sé rud ar bith dá thuismitheoirí. Insíonn Colm faoi bhás tragóideach a thuismitheoirí féin agus deir Colm gur léigh sé rud éigin faoin eachtra uafásach sin sa Tuirc sna nuachtáin. Ansin deir Ruán le Colm gur féidir leis fanacht ina theachsa más mian leis teacht ar ais go hÉirinn chun an Ardteist a dhéanamh.  Faoi dheireadh tugann Colm a uimhir theileafóin do Ruán agus imíonn leis go dtí a chuid oibre sa teach tábhairne.  Tá croí éadrom ag Colm anois agus mothaíonn sé níos sona sásta na mar a mhothaigh sé riamh ina shaol.
Caibidil a seacht déag –  An tríú cnag (Emma)
Bhí an turas go dtí an Fhrainc togha ach anois tá Emma agus a máthair ar ais sa bhaile arís.  Osclaíonn Greg an doras dóibh agus ní thaitníonn sin le hEmma ar chor ar bith mar cónaíonn sé ina dteach ar bhealach go gceapfá gur leis-sean an teach agus ní le hEibhlín agus le hEmma é.  Chomh luath agus a osclaíonn Greg an doras deir Emma slán leis agus as go brách léi go teach Ruáin.  Tugann Ruán póg mhór fhada di a bhaineann preab aisti – ‘Like cad tá ag tarlú?’  Deir Ruán go raibh sé uaigneach gan í agus tugann sé póg fhada eile di.  Ceapann Emma go gcloiseann sí cnag ar an doras agus iad á bpógadh a cheile.  Éisteann Ruán go cúramach. Ach níl ann ach an ghaoth, dar leis.
